
Die diere onderneem 
'n seevaart

Eendag  besluit 'n groep wilde 
diere, voëls en insekte van Afrika 
dat hulle die wêreld wil gaan 
verken. Hulle skaf toe 'n boot aan 
en vertrek op 'n seevaart.

Hulle geniet die eerste paar dae 
van hulle nuwe avontuur, maar 
toe raak hulle verveeld. Hulle 
begin onder mekaar baklei.

Hannes Houtkapper kry stry 
met Daantjie Duif. Terwyl 
hulle in die boot rondrol, pik die 
houtkapper per ongeluk 'n gat in 
die boot se romp.

Water begin in die boot 
instroom. Die gat word al groter 
en groter. Al meer water 
stroom al vinniger in.

Die diere begin bekommerd raak 
dat die boot kan sink en dat hulle 
kan verdrink.

“Zoem, zoem, zoem,” sê Bessie die 
bytjie. “Kom ons werk saam om 
die gat toe te stop.

Al die diere stem saam dat hulle 
moet saamwerk om die probleem 
op te los.

Intussen klap die voëls hulle 
vlerke om die boot uit die water 
te probeer lig, maar hulle is nie 
sterk genoeg nie.

Die olifant probeer ook help. Hy 
suig water uit die bodem van die 
boot op en spuit dit in die see 
terug. 

Sjloep, sjor, sjloep, sjor!

Die bye, miere, muise en 
spinnekoppe doen alles wat hulle 
kan om die gat toe te stop.

Die spinnekoppe gebruik hulle 
spindraad en die bye bring 
byewas en heuning. Die muise sit 
alles bymekaar om 'n prop vir die 
gat te probeer maak, maar hulle 
kry nie die gat toegestop nie.

Die water hou aan om in die boot 
in te stroom. Die water in die 
boot word al dieper. 

Die diere begin nou baie 
bekommerd raak dat die boot 
gaan sink. Hulle raak bang dat 
hulle gaan verdrink!

Op daardie oomblik swem 'n klein 
vissie deur die gat.

“Kan jy ons help, vissie?” vra die 
diere angstig.

“Ja, natuurlik,” antwoord die vissie 
vrolik.

Dadelik swem die vissie om 
Walter Walvis te gaan haal. 
Walter haas hom na die boot 
toe. Hy druk sy groot lyf teen 
die gat en so keer hy dat meer 
water in die boot instroom.

Uiteindelik hou die water op om in 
te stroom. Nou kan die diere die 
boot heelmaak.

“Hiep-hiep-hoera vir Walter 
Walvis!” juig al die diere. 

“Dankie, vissie, dankie, Walter 
Walvis,” roep Koning Leeu. “Julle 
het ons gered!”

Die diere is bly en opgewonde, 
want nou kan hulle die seevaart 
voortsit.

“Dit is beter om saam te werk as 
om alleen te probeer werk!” sê die 
diere vir mekaar.

Saam verrig ons meer!

Eendjies, 
     Eendjies 

18

Sing!

Eendjies, Eendjies, 

Perdjies, perdjies, 
Op 'n gallop. 

Vyf, ses, sewe, 
Koppe op. 

Links, regs, links, regs, 
Kyk hoe mak! 

Reguit stal toe … 
Hee, hee, hee! 

Hondjies, hondjies, 
Wat heeldag blaf. 

Elf, twaalf, dertien, 
Jul is so laf. 

Links, regs, links, regs, 
Kyk hoe mak! 

Reguit hok toe … 
Woef, woef, woef! 

Muisies, muisies, 
In julle gat. 

Agt, nege, tien, 
Pasop die kat. 

Links, regs, links, regs, 
Kyk hoe mak! 

Reguit gat toe … 
Piep, piep, piep! 

Skapie, skapie, 
Wat so blêr. 

Veertien, vyftien, 
Jy is daar ver. 

Links, regs, links, regs, 
Kyk hoe mak! 

Reguit kraal toe … 
Mê, mê, mê!

Eendjies, eendjies, 
Daar in 'n ry. 

Een, twee, drie, vier, 
Stap hul verby. 

Links, regs, links, regs, 
Kyk hoe mak! 

Reguit dam toe … 
Kwaak, kwaak, kwaak! 

Wysie: Tradisioneel

Jy zoem heeldag lank!
sonder om te vra vir dank.
So versamel jy stuifmeel,
vir jou heuning goudgeel.

Al steek jou angel seer,
kan ons van jou leer.
Harde werk maak heuning soet,
om ons almal mee te voed!

Sing! Gedig

Heuningby

Verstommende dierefeite

8

6

10

7

9

Miskruiers gebruik die 
Melkweg as kompas.

'n Olifantkalfie suig dikwels 
sy eie slurp soos 'n fopspeen.

Leeus slaap 20 uur per dag.

Volstruise kan meer as 70 
kilometer per uur hardloop.

Hiënas is nader verwant aan 
katte as aan honde.

Verstommende dierefeite

Seekoeie verdedig hulle 
gebied en kan baie gevaarlik 
raak.

'n Kameelperd het 'n 
donkerblou tong wat 
ongeveer 50 cm lank is.

Krokodille leef al meer as 
200 miljoen jaar op aarde.

'n Swart mamba se gif kan 
meer as 10 mense binne 'n 
uur doodmaak.

'n Miervreters het 'n lang, 
taai tong. Wanneer hy nie 
sy tong gebruik nie, trek hy 
dit in sy borsholte terug.

21 



22

Lees die sinne aan jou maat voor. Lees hulle dan in 
die korrekte volgorde. Vertel die storie daarna 
aan jou maat oor.

1

Groepleesaktiwiteite

22

1. Die vissie roep toe vir Walter Walvis, wat sy lyf 
teen die gat druk.

2. Die diere besluit om 'n seevaart te onderneem.

3. Die spinnekoppe, muise en bye probeer om die 
gat toe te stop, maar hulle kry dit nie reg nie.

4. Hulle raak verveeld en Hannes Houtkapper begin 
met Daantjie Duif baklei.

5. Die diere kry dit toe reg om die boot heel te 
maak.

6. Hannes Houtkapper pik 'n gat in die boot se 
romp.

7. Al die diere stem saam dat dit beter is om saam 
te werk.

8. Water begin deur die gat in die boot instroom.

Sê vir jou maat of jy van die storie gehou het of nie. 
Gee 'n rede vir jou antwoord.

Voltooi hierdie aktiwiteit in jou klaswerkboek.

Groepleesaktiwiteite

a. Skryf die eerste woord van elke ry in jou klaswerkboek 
neer. Skryf dan die woorde in elke ry wat daarmee rym, 
langsaan neer. 

dier mier hier tier tien
muis huis duif tuis luis

b. Soek woorde in die storie wat dieselfde as hierdie woorde 
beteken: 

bang
 

bly
 

veg
 

c. Soek woorde in die storie wat die teenoorgestelde van hierdie 
woorde beteken:  

kleiner
 

stadiger
 

einde

d. Soek woorde in die storie wat die volgende klanke bevat en 
skryf hulle neer:  

-rt
 

-ld
 

-mp
 

-rd
 

-nk
 

-ng
  

e. Maak 'n lys van die diere in die storie. Gebruik kommas om 
die name van die diere te skei.

4 Beantwoord hierdie vrae saam met jou maat:
1. Wat is die titel van die storie?
2. Wie is die hoofkarakters in die storie?
3. Waarom was die diere bekommerd?
4. Wat dink jy sou gebeur het indien die vissie nie 

deur die gat geswem het nie?
5. Wat is die les in die storie? 

Skryf die storie in jou eie woorde oor. Gebruik die 
korrekte leestekens. Skryf twee paragrawe van 
minstens vyf sinne elk.

Skryf 'n liedjie of 'n gediggie oor een van die diere in 
jou klaswerkboek. Lees dit dan aan jou maat voor.

Hier is 'n voorbeeld van 'n gediggie:

My vel is groen en glad.
Ek het vier bene en my pote is plat.
Ek kan onder die water swem en op 

die aarde spring.
Is ek nie 'n wonderlike ding?

